
1. Antecedentes, obxecto e ámbito de aplicación do modelo 

Existen determinadas áreas territoriais que posúen destacados valores
naturais e nas que simultaneamente se produce e/ou se pretende producir a
explotación económica dos recursos naturais. Xorde, así, un conflicto entre
dúas opcións: conservación da calidade ambiental fronte á explotación de
recursos. Ante as dificultades que se producen na compatibilización entre as
diferentes actividades económicas é necesario ofrecer un modelo que axude
á toma de decisións. En Galicia están recoñecidas como áreas de destacado
valor natural un conxunto de territorios propostos para formar parte da
Rede Natura 2000. A súa superficie alcanza o 11% do total da Comunidade
Autónoma.

A decisión que se debe tomar nestas e noutras áreas de destacado valor
natural non resulta sinxela nin evidente. Debería vir precedida por unha
análise custo-beneficio das diferentes opcións. A administración galega,
consciente disto, promoveu a elaboración dun modelo que permitise tomar

decisións en ámbitos territoriais das características dos mencionados con vis-
tas a integrar todos os elementos e factores involucrados na ordenación terri-
torial e posibles propostas de desenvolvemento sostible para estes. Para isto
constituíu un foro de traballo no que se integran todos os departamentos
sectoriais con competencias nun marco tan amplo: medio natural, ordena-
ción do territorio, industria, desenvolvemento rural, desenvolvemento turís-
tico, representación municipal:  O Comité Galego de Integración e
Coordinación Ambiental.

No contexto do devandito comité foi promovida a elaboración dunha
proposta metodolóxica para considerar a dimensión ambiental nos procesos
de planificación económica, no marco do concepto de desenvolvemento sos-
tible. A realización desta proposta e a súa aplicación a unha área concreta de
estudio constitúe o obxecto do traballo que se resume neste documento.

A vía de aproximación básica para esta proposta metodolóxica foi a do
desenvolvemento dunha ferramenta de apoio á toma de decisións, que per-
mitise a integración da variable ambiental e social no proceso de decisión
que configuran todas as políticas sectoriais. A dita ferramenta foi elaborada
cunha base económica que incorpora á contabilidade clásica a valoración
económica do medio natural.

Como ámbito xeográfico piloto para o desenvolvemento e aplicación do
modelo foi seleccionada a zona da Serra do Courel (e a súa área de influen-
cia), unha das serras orientais da Comunidade Autónoma de Galicia, dado
que nela concorren simultaneamente as seguintes condicións:

- Presenta unha extraordinaria riqueza natural, e asemade etnográfica e
patrimonial. A importancia dos seus valores ambientais permitiu a inclu-
sión dunha importante área deste territorio na proposta para a Rede
Natura 2000.

- Posúe, en cantidade e calidade, numerosos recursos de interese econó-
mico (xeolóxicos, hidráulicos, etc.), existindo na actualidade unha
importante presión para a súa explotación..

O ámbito de estudio está totalmente adscrito á provincia de Lugo (o seu
extremo sueste) e ocupa unha superficie total de 103.992 ha (1040 km2). A
poboación total aproximada no ámbito de estudio é de 15.280 habitantes.

Superficie: 1.040 km2

3,5% da superficie total de Galicia

10,6% da superficie total de Lugo

Poboación: 15.280 habitantes

14,7 habitantes/ km2

0,54% da poboación de Galicia

4,1% da poboación de Lugo



A área de estudio constitúe unha unidade relativamente homoxénea
desde o punto de vista da xeografía física, debido ó carácter montañoso da
meirande parte da zona. A altitude máxima alcanzada na zona de estudio é
de 1.647m (Pico Formigueiros) e a altitude mínima de 350 m.

Máis da metade da súa superficie (53,5%) está proposta para formar
parte da Rede Natura 2000.

Desde o punto de vista da división político-territorial, o ámbito de estu-
dio está adscrito a diversas comarcas e concellos, aínda que de xeito non
integral. Por orde de significación territorial (porcentaxe de ámbito de estu-
dio adscrito a un concello dado), a zona pertence a: Quiroga (27,7%),
Folgoso do Courel (18,9%), A Pobra de Brollón (13,8%), O Incio (12,8%),
Samos e Pedrafita do Cebreiro (9,3%), As Nogais (2,6%), Bóveda (2,4%),
Triacastela (1,7%) e Sarria (1,4%).

Desde o punto de vista demográfico, a zona caracterízase por experimen-
tar un retroceso crónico dos efectivos de poboación. No Concello de Folgoso
do Courel a poboación actual constitúe o 30% da poboación existente en 1940
e o 50% da que existía en 1970. Por outra banda, trátase dunha poboación moi
envellecida. En todos os concellos, (excepto Sarria) as fraccións de poboación
con máis efectivos da pirámide de idades sitúanse por riba dos 60 anos.

Os datos sociolaborais básicos que describen a situación na zona de estu-
dio son os seguintes:

- Poboación activa ocupada: 4.365 persoas (28,6% da poboación total).

- Ocupación  da poboación activa por sectores: 40,9% na agricultura,
17,4% na industria, 8,5% na construcción e 33,2% nos servicios.

O ámbito de estudio foi sectorizado, en zonas máis pequenas, denomi-
nadas microáreas (12). O criterio empregado para a determinación destas
baseouse na configuración da cunca hidrográfica, que coincide basicamente
coa cunca visual. As vantaxes que ofrece esta sectorización teñen que ver co
feito de que a compatibilidade-incompatibilidade de determinados usos se
produce normalmente a esta escala e a que son entidades que admiten unha
planificación individualizada.

2. Bases metodolóxicas do modelo 

O modelo de desenvolvemento sostible para a Serra do Courel nútrese
de conceptos e enfoques teóricos internacionalmente autorizados e utiliza-
dos na actualidade nos eidos do Desenvolvemento e da Economía
Ambiental. Resúmense a continuación.

Sostibilidade. Concepto e interpretación

A definición de desenvolvemento sostible básica asumida por este
modelo é a enunciada pola Comisión Mundial para o Medio Ambiente e o
Desenvolvemento (máis coñecida como Comisión Brutland):

Desenvolvemento sostible é un proceso que permite satisfacer as necesi-
dades da sociedade actual sen pór en perigo a capacidade das xeracións
futuras de satisfacer as súas propias necesidades.

Desde o punto de vista económico, o desenvolvemento sostible é un pro-
ceso que permite a unha sociedade utilizar o capital natural sen diminuílo e
si aumentándoo e mellorándoo.

Estas definicións permiten deducir que o desenvolvemento sostible
require un equilibrio entre os valores ambientais, sociais e económicos.
Campbell e Heck representan graficamente este requisito do seguinte xeito:

As respostas para o desenvolvemento sostible dos sistemas terrestres ató-
panse na intersección dos círculos que representan os tres compoñentes bási-
cos do desenvolvemento sostible. O desenvolvemento sostible só se alcanza
cando os procesos e os proxectos son de xeito simultáneo, económica e eco-
loxicamente viables, así como socialmente desexables.

A intersección dos círculos representa a solución de compromiso que
asegura a sostibilidade dun proceso ou un proxecto. 

Nesta intersección sitúanse ademais numerosas oportunidades para
novas actividades e negocios, pero instalarse neste espacio supón tamén
unha renuncia á producción e o consumo descontrolado que só conduce á
extinción e ó esgotamento dos recursos.

O modelo VEB

A fonte principal do modelo de sostibilidade para a Serra do Courel ató-
pase na discusión teórica desenvolta polo profesor David Pearce, do
University College de Londres, no seu estudio sobre a valoración económica
da biodiversidade (VEB). Este enfoque proposto polo profesor Pearce é
masivamente utilizado internacionalmente no eido da economía ambiental.
Por exemplo, o Banco Mundial utiliza esta metodoloxía nas avaliacións de
proxectos que efectúa.

O modelo de sostibilidade asume na súa totalidade as bases teóricas do
modelo VEB e aplícaas ás condicións particulares e específicas do ámbito
xeográfico de estudio: os seus recursos naturais, as súas características socio-
económicas, os seus recursos potenciais, etc.

Os autores do modelo VEB parten da base de que a economía de mer-
cado presenta grandes carencias á hora de asignar o valor real dos recursos
naturais, e que estas carencias propiciaron que os encargados de tomar as
decisións promoveran políticas destructivas e non sostibles no tempo.

O profesor Pearce asegura que o valor económico da biodiversidade e
dos recursos naturais pode ser calculado con maior grao de aproximación do
que o foi ata o momento presente, e introducen para iso o concepto de valor
económico total dos recursos (VET).

Definición

O modelo VEB parte de que un recurso ambiental pode ser valorado
economicamente e que o devandito valor (valor económico total ou VET)
ten dúas compoñentes: unha derivada do uso do recurso (valor de uso ou
VU) e outra inherente ó recurso e independente do seu uso (valor de non
uso ou VNU).

O valor de uso divídese á súa vez en dous tipos de valores máis específicos:

• Valor de uso directo (VUD), que corresponde ó valor económico dos
bens de mercado que se obteñen a partir da explotación do recurso
(por exemplo, o valor da madeira que se obtén dunha plantación
forestal).

• Valor de uso indirecto (VUI), que reflicte os beneficios derivados de
determinadas funcións de natureza ambiental (bens ambientais) do
recurso que non teñen valor de mercado, como poden ser as funcións
ambientais do bosque como sumidoiro de CO2, como xerador e pro-
tector dos chans, como hábitat de especies, etc.

O valor de non uso divídese á súa vez en:

• Valor opcional (VO): é o que os consumidores estarían dispostos a
pagar por un ben que non se utilice no presente, simplemente para
evitar o risco de non dispor dese recurso no futuro. Por exemplo, o
valor que asigna á sociedade por diferir o aproveitamento dun bosque
durante un tempo dado.

• Valor herditario (VH): é o valor que mide o beneficio que calquera
individuo acumula de saber que outros se beneficiarán do uso dun
recurso nunha data futura. Por exemplo, é o valor económico que un
individuo asignaría para ter a seguridade de que os seus fillos e netos
coñezan especies que hoxe en día están en perigo de extinción.

• Valor pasivo (VP) do recurso, tamén chamado valor de existencia: é
un valor intemporal que se lle asigna a un recurso simplemente por
existir nun lugar determinado. Por exemplo, o VP do Amazonas para
os galegos, viría dado pola contribución económica que este pobo

estaría disposto a realizar para a conservación desa zona, aínda que a
maioría nunca estivese nin vaia estar no Amazonas.

En consecuencia, o valor económico total dun recurso pode ser expre-
sado coas seguintes ecuacións:

VET=VU+VNU
VET=(VUD+VUI)+(VO+VH+VP)

Taxa de desconto

O valor económico total dos recursos será calculado nun horizonte tem-
poral definido (por exemplo 20 anos). A introducción da variable tempo
implica introducir dentro da ecuación VET unha taxa de desconto. En con-
secuencia, o VET será calculado como VET presente ou VET actual neto,
do seguinte xeito:

Onde X representa a cada un dos termos que compoñen o VET (VUD,
VUI, VO,VP e VH).

Escenarios de cálculo do VET

Un escenario é unha configuración que adopta un recurso. O escenario
está composto por unha representación gráfica da distribución xeográfica do
recurso no ámbito de estudio e por unha información numérica que repre-
senta o VET actual neto a 20 anos.

Para cada un dos recursos considerados no modelo son modelizados
dous tipos de escenarios:

• Un escenario de referencia, que contempla a proxección da situación
actual no horizonte do estudio.

• Escenarios de desenvolvemento, que son escenarios hipotéticos de
evolución, configurados en función da evolución posible do recurso.

A configuración de escenarios hipotéticos de desenvolvemento constitúe
a ferramenta que lle permite ó modelo plasmar as posibles estratexias de pla-
nificación para a zona.

Aptitude ó uso

A configuración de escenarios está sometida a unha restricción: a da apti-
tude ó uso. Só se pode desenvolver ou promover nunha zona a utilización
dun recurso cando ese recurso existe ou pode existir nela. Este feito tradu-
ciuse na elaboración, para cada recurso, dun plan de aptitude ó uso.

Outras variables do modelo

A determinación do valor económico total dos recursos naturais da Serra
do Courel constitúe unha das contribucións máis relevantes e un dos ele-
mentos clave do modelo, xa que se trata dunha variable cuantitativa, que
reflicte en unidades monetarias, ademais da compoñente económica clásica
(valores de uso directo), outros aspectos ambientais e sociais (valores de uso
indirecto e valores de non uso).

Sen embargo, existen aspectos económicos, sociais e ambientais relevan-
tes para a toma de decisións, que a función VET non internaliza, ben por
tratarse de variables non cuantificables ou dificilmente cuantificables en ter-
mos monetarios (risco ambiental, reversibilidade ou recuperabilidade dos
impactos ambientais xerados por unha actividade, etc.), ben por non encai-
xar directamente no concepto e definición de VET (emprego directo e indi-
recto, creación de valor engadido á zona de estudio, contribución ó
desenvolvemento endóxeno, etc.).

En consecuencia, para completar a análise, son tidas en conta unha serie de
variables complementarias de natureza económica, ambiental e social. A valoración
destas variables efectúase cualitativamente por asignación cuantitativa nun rango
de 1 a 4 (sendo 1 o valor máis desfavorable e 4 o máis favorable).

3. Estratexias, métodos e ferrametas de valoración das variables do modelo

Fontes de información

Como estratexia sistemática en canto a fontes de información, reco-
rreuse, por orde de preferencia, ás seguintes:

• Administracións (autonómicas e locais).

• Publicacións científicas.

• Opinión de expertos.

• Opinión de residentes.

Como primeira opción procurouse información de primeira man rela-
tiva ó ámbito de estudio; no caso de non existir, recorreuse á información da
provincia de Lugo e, como última opción, a datos de Galicia.

Determinación dos valores de uso directo

O valor de uso directo, no contexto do modelo do Courel, pretende
reflectir a rendibilidade económica dos proxectos e actividades. O primeiro
concepto que se manexa para representalo coincide co fluxo neto de caixa.

Variables
económicas

Custos totais das actividades Rendibilidade económica (TIR)
Duración da actividade
Xeración de valor engadido
Ingresos das vendas
Amortizacións

Variables
ambientais

Custos da prevención,
minimización e corrección
de impactos ambientais
negativos (externalidades
ambientais negativas)
Magnitude do impacto
ambiental negativo
Carácter do impacto
ambiental negativo
(reversibilidade e
recuperabilidade)
Perda de calidade ambiental

Beneficios das funcións
ambientais exercidas (VUI)
Valores opcionais, hereditarios
e pasivos (VO, VH, VP)

Variables
sociais

Subvencións recibidas
Riscos para a saúde

Ingresos fiscais
Xeración de emprego
directo e indirecto
Niveis salariais
Contribución á renda de
residentes

F(t) función do tempo (taxa de desconto)

O VUD que xorde de aplicar este concepto complétase introducindo un
subtraendo en concepto de externalidade ambiental negativa. A introduc-
ción deste termo ten como obxecto a penalización daquelas actividades que
chegan a altos VUD evitando facer os investimentos necesarios (que se tra-
ducen en custos) para a protección (prevención ou corrección de impactos
ambientais negativos) do medio natural.

Así, determínase un VUD final con externalidades como a diferencia
entre o VUD calculado pola fórmula anterior menos o valor da externali-
dade ambiental negativa.

Determinación dos valores de uso indirecto

Foi realizada mediante técnicas que na literatura científica da economía
ambiental se denominan xenericamente métodos indirectos ou observados,
xa que exploran a conexión que existe entre os bens ambientais (que non
teñen mercado nin prezo) con aqueles bens privados cos que están relacio-
nados e que si teñen mercado e prezo.

No modelo do Courel foron utilizados tres tipos de métodos indirectos:
a) o método dos custos evitados e inducidos, b) o método dos custos da viaxe
e c) o método dos prezos hedónicos.

As variables que foron analizadas por estes métodos foron as seguintes:

• Recurso forestal: función de sumidoiro de CO2, función de preven-
ción da erosión, función de incremento dos recursos hídricos.

• Diversos usos e recursos: valor paisaxístico, valor científico ambiental,
valor recreativo específico do souto, valor recreativo da caza, valor
recreativo da pesca, axuda á polinización, patrimonio histórico artís-
tico e recurso urbano.

Como complemento á aplicación da metodoloxía dos custos  da viaxe
efectuouse unha enquisa in situ ós visitantes do Courel, co obxecto de ava-
liar os aspectos máis valorados e menos valorados da súa visita. A ficha téc-
nica da enquisa resúmese a continuación:

Ficha técnica da enquisa a visitantes do Courel

• Universo: visitantes do Courel

• Tipo de mostraxe: aleatorio

• Coeficiente de fiabilidade: 95,5%

• Limite de erro: 5%

• Número de enquisas efectuadas : 90

Determinación dos valores de non uso

O VO, VP e VH dos recursos do Courel foi determinado mediante a
metodoloxía de avaliación de continxente (MAC), que é unha técnica de
enquisa que obtén información a partir de individuos respecto ás súas pre-
ferencias por conseguir un ben físico ou un servicio.

Ficha técnica da enquisa de valoración continxente

• Universo: galegos maiores de 18 anos

• Tipo de mostraxe: aleatorio estratificado por clase social

• Coeficiente de fiabilidade: 95,5%

• Límite de erro: 5%

• Número de enquisas efectuadas: 400

En concreto, os enquisados responderon á pregunta de cal sería a súa dis-
poñibilidade a pagar (DAP) nunha serie de supostos que permitiron dedu-
cir o valor de opción, o valor pasivo e o valor herditario dos seguintes
recursos do Courel: bosque autóctono, recurso hídrico, recurso agrario tra-
dicional, producción artesá, arte e arquitectura popular.

Taxas de desconto aplicadas

A taxa de desconto que se aplica para descontar o valor de uso directo é
a taxa social de desconto.

Na práctica, a taxa social de desconto calcúlase por diferencia entre a taxa
de crecemento do consumo privado menos a taxa de crecemento da poboa-
ción. Aplicando estes conceptos, a taxa de desconto social aplicada para a
área de estudio alcanza o valor do 3,69%.

4. Modelización individualizada e conxunta dos recursos naturais

O primeiro paso na aplicación do modelo será a da modelización indi-
vidualizada de cada un dos recursos presentes no ámbito de estudio.

Os resultados e conclusións finais desta modelización individualizada pro-
veñen dunha análise multicriterio que contempla de xeito conxunto o VET do
recursos e o resto de variables (compoñentes ou indicadores parciais de sostibi-
lidade) que o describen. A importancia e peso específico que se asigne final-
mente a cada unha das variables individuais xurdirá necesariamente dun debate
previo amplo entre os distintos axentes implicados nas tomas de decisión.

Os resultados que ofrece o Modelo respecto á modelización individuali-
zada dos recursos neste momento do seu desenvolvemento parten dunha
consideración e reflexión conxunta sobre como cada unha das variables que
describen o recurso (o VET e todas as demais variables económicas, sociais
e ambientais) contribúen á sostibilidade.

O segundo paso da aplicación do modelo consiste na modelización con-
xunta dos recursos que existen no ámbito de estudio e/ou en cada unha das
microáreas que o compoñen.

Nesta fase son analizadas todas as combinacións de escenarios viables
modelizados previamente de xeito individual recurso a recurso, co obxecto
de determinar cal é a combinación óptima que achega maior valor (o VET
máximo) e un compromiso maior de sostibilidade á área de estudio.

Á hora de combinar e analizar escenarios de xeito conxunto, aplícase a
restricción da compatibilidade-incompatibilidade entre os distintos usos e
recursos. Dous recursos poden ser:

• Totalmente compatibles, cando poden existir simultaneamente no
mesmo espacio-tempo (exemplo, recurso bosque e recurso turismo).

• Parcialmente compatibles, cando precisan unha ocupación do chan en
exclusiva pero non inflúen noutros usos ou recursos situados fóra do
chan ocupados por eles (exemplo, recurso bosque e recurso agrario).

• Incompatibles, cando a existencia dun uso condiciona o desenvolve-
mento doutros usos máis alá do chan ocupado por este (exemplo, par-
ques eólicos e explotacións mineiras).


